
MAHALLIY BUDJETNING 
QO‘SHIMCHA 
DAROMADLARINI 
SHAKILLANTIRISH 
YO‘NALISHLARI

Yuldashev Javohirbek Ikromjon o‘g‘li
O‘zbekiston Respublikasi Bank-moliya akademiyasi
“Davlat moliyasi va xalqaro moliya” mutaxassisligi magistranti
ORCID: 0009-0004-8621-9341

Annotatsiya: Maqolada mahalliy budjetlarning daromadlar bazasini shakllantirish, mahalliy budjetlar daromadlari 
samaradorligini ta’minlashning ilmiy-amaliy jihatlari yoritilgan. 

Kalit soʻzlar: Mahalliy byudjet, mahalliy byudjet daromadlari,  mahalliy hokimiyat organlari, mahalliy soliqlar va yig‘imlar, 
hududlar, mintaqaviy iqtisodiyot, byudjet barqarorligi.
Abstract: The article examines the scientific and practical aspects of the formation of the revenue base of local budgets 
and ensuring the efficiency of local budget revenues.

Key words: Local budget, local budget revenues, local authorities, local taxes and fees, regions, regional economy, 
budget sustainability.
Аннотация: В статье рассматриваются научные и практические аспекты формирования доходной базы местных 
бюджетов и обеспечения эффективности доходов местных бюджетов.

Ключевые слова: Местный бюджет, доходы местного бюджета, местные органы власти, местные налоги и сборы, 
регионы, региональная экономика, бюджетная устойчивость.

K I R I S H
Bozor iqtisodiyoti sharoitida mahalliy budjetlar darajasida daromad bazasini mustahkamlash dolzarb 

masalalardan biri hisoblanadi. Xususan, mahalliy budjetlarni soliqlar va boshqa majburiy to‘lovlarning aniq turlari 
bilan biriktirish orqali ularning moliyaviy barqarorligini oshirish, viloyat, shahar va tuman budjetlarini subsidiya 
olishga qaramlikdan bosqichma-bosqich chiqarish bugungi soliq-budjet siyosatining ustuvor vazifalaridandir. Bu 
esa, yuqori daromadli hududlar hisobidan budjetlar o‘rtasidagi nomutanosib taqsimotga bog‘liqlikni kamaytirish 
orqali mahalliy davlat hokimiyati organlarining ijtimoiy-iqtisodiy rivojlanish borasidagi mustaqilligini kengaytirish 
imkonini beradi.

Mahalliy darajadagi moliyaviy resurslarni oshirish, budjet mablag‘laridan samarali foydalanishni ta’minlash 
va hududlar rivojida barqarorlikka erishish – davlat boshqaruvi tizimida muhim yo‘nalish bo‘lib, bu borada ilmiy 
asoslangan takliflar va amaliy tavsiyalar ishlab chiqish alohida ahamiyatga ega. Shuningdek, mahalliy budjetlar 
daromadlarining barqarorligini ta’minlash va ularning xarajatlaridan maqsadli foydalanish iqtisodiy hamda 
huquqiy omillar bilan chambarchas bog‘liqdir.

Ayrim tadqiqotchilar mahalliy davlat hokimiyati organlarining vakolat va mas’uliyatini kengaytirish orqali 
budjet barqarorligini ta’minlash mumkinligini ilgari sursa, boshqalar esa daromad va xarajatlar o‘rtasidagi 
muvozanatga erishish lozimligini ta’kidlaydilar. Jumladan, iqtisodchi A. Islomqulovning fikriga ko‘ra, mahalliy 
budjet daromadlari, bir tomondan, yalpi ichki mahsulot qiymatining ishlab chiqarish ishtirokchilari o‘rtasida 
taqsimlanish natijasi bo‘lsa, boshqa tomondan, bu mablag‘lar mahalliy fondlarni shakllantirishda asosiy omil 
bo‘lib xizmat qiladi.

M A V Z U G A  O I D  A D A B I Y O T L A R  S H A R H I
Xususan, A. Islomqulovning fikricha, mahalliy budjet daromadlari, bir tomondan, yalpi ichki mahsulot 

qiymatining ishlab chiqarish jarayonida ishtirok etayotgan subyektlar o‘rtasida taqsimlanishi natijasi bo‘lsa, 
boshqa tomondan esa bu qiymat mahalliy ahamiyatga ega moliyaviy fondni shakllantirishga xizmat qiladigan 
manba hisoblanadi.

O‘zbekistonlik iqtisodchi olimlar tomonidan mamlakatimizdagi mahalliy budjetlarning tuzilishi, ularning 
daromad manbalari va shakllantirish mexanizmlari turli jihatlarda tadqiq etilgan. Jumladan, U. O‘roqov mahalliy 
budjetlar daromad bazasini kengaytirish, qo‘shimcha moliyaviy manbalarni shakllantirish va mavjud zaxiralarni 
aniqlashda mahalliy hokimiyat organlarining manfaatdorligini oshirish zarurligini ta’kidlaydi [1].

N. Yo‘ldoshevaning fikriga ko‘ra, mahalliy budjetlarni tartibga solish usullarini takomillashtirish orqali 
ularning daromad bazasini mustahkamlash va xarajat majburiyatlarini optimallashtirish mumkin [2].

Iqtisodchi Sh. Toshmatov mahalliy budjet tushumlarini oshirishga qaratilgan chora-tadbirlarni o‘rganib, 
soliqlarni turli darajadagi budjetlar o‘rtasida taqsimlash tizimini takomillashtirish, shuningdek, hududiy soliq 
salohiyatini aniqlash hamda mahalliy soliqlarni undirish mexanizmini rivojlantirish zarurligini ilgari suradi [3].

Xorijiy tajriba doirasida rus olimlarining qarashlari ham e’tiborga loyiq. Masalan, Yu. Tumanskayaning 
ta’kidlashicha, mahalliy o‘zini o‘zi boshqarish organlarining rolini kuchaytirish va mahalliy ahamiyatga molik 
muammolarni hal etish samaradorligini oshirish zarurati – budjet boshqaruvi nuqtai nazaridan daromadlar 
shakllanishi tizimini takomillashtirish hamda hududiy daromad bazasini baholashning ishonchliligini ta’minlash 
bilan bog‘liq [4].

S. Mishina esa mahalliy budjetlar daromadlari va xarajatlarini shakllantirishda qo‘llaniladigan umumiy 
prinsiplar davlat moliyasi tizimini tashkil etuvchi asosiy tamoyillarga, shuningdek, davlat va mahalliy hokimiyat 
organlarining iqtisodiy tizimdagi funksional roli bilan chambarchas bog‘liq ekanini ko‘rsatadi [5].

Professor M. P. Afanasev esa quyidagicha ta’rif beradi: “Budjet daromadlari – bu amaldagi qonunchilikka 
muvofiq tiklanmaydigan va qaytarilmaydigan tartibda davlat hokimiyati hamda mahalliy o‘zini o‘zi boshqarish 
organlari ixtiyoriga tushadigan pul mablag‘laridir” [6].

Yuqoridagi iqtisodchilar tomonidan bildirilgan fikr-mulohazalarda mahalliy budjetlarning davlat budjet 
tizimidagi o‘rni, ularning daromad manbalarini shakllantirish usullari hamda barqarorligini ta’minlash bo‘yicha 
amaliy mexanizmlar keng ko‘lamda yoritilgan. Bu yondashuvlar, ayniqsa, mahalliy moliyaviy mustaqillikni 
oshirish va budjetlararo taqsimotni optimallashtirish masalalarida dolzarb ahamiyat kasb etadi.

T A D Q I Q O T  M E T O D O L O G I YA S I
Asosi olimlarning falsafiy, psixologik va pedagogik pozitsiyalari yig‘indisida yotadi. Asosan ma’lumotlarni 

tadqiq qilish, qayta ishlash, tizimlashtirish va taqdim etish masalalariga oid adabiyotlar va ilmiy maqolalarning 
nazariy tahlili amalga oshirildi.

T A H L I L  V A  N A T I J A L A R
Mamlakatimizda har bir mahalliy budjetning daromadlarini shakllantirish manbalari qonunchilik hujjatlari 

asosida belgilab qo‘yilgan bo‘lib, ushbu manbalardan tegishli budjetlarga mablag‘larning to‘liq va o‘z vaqtida 
kelib tushishi qonuniy jihatdan himoyalangan. Bugungi kunda hukumat tomonidan ishlab chiqilayotgan 
moliya tizimiga oid har bir qonun va qarorlar ushbu tizimning barqarorligi, mustahkamligi hamda mustaqilligini 
ta’minlashga xizmat qilishi lozim.

Ma’lumki, mahalliy budjetlar davlat moliya tizimining muhim bo‘g‘ini bo‘lib, davlatning ijtimoiy-iqtisodiy 
siyosatini joylarda amalga oshirishda katta rol o‘ynaydi. Shu sababli, mahalliy budjetlarning moliyaviy 
barqarorligini ta’minlashga qaratilgan huquqiy asoslarni mustahkamlash muhim ahamiyatga ega. Bu esa, 
hududiy budjetlarning har bir daromad moddasining qonuniy asosini belgilash, daromadlarning tegishli 
budjetlarga shartsiz va to‘liq tushishini ta’minlash, shuningdek, yangi daromad manbalarini o‘zlashtirish orqali 
mahalliy budjetlarning moliyaviy holatini yanada barqarorlashtirish imkonini beradi.

Shu nuqtai nazardan, mahalliy budjetlarning moliyaviy barqarorligini ta’minlashda asosiy huquqiy 
hujjatlardan biri sifatida Budjet Kodeksi alohida o‘rin tutadi. Ma’lumki, Budjet Kodeksi mamlakatimiz moliya 
tizimining bosh qomusi hisoblanadi va budjet tizimiga oid barcha asosiy normalar, tartiblar va qoidalarni o‘z 
ichiga oladi. Ushbu hujjatda mahalliy budjetlarning daromad manbalari, ularning shakllanish tartibi hamda 
sarflanish yo‘nalishlari aniq belgilangan.

Qoraqalpog‘iston Respublikasi, viloyatlar va Toshkent shahri mahalliy budjetlari bir nechta daromad 
manbalari asosida shakllantiriladi[7](1-rasm).

1-rasm. Mahalliy budjetlarning daromad manbalar.

Mahalliy budjetlarning o‘z daromadlari – bu huquqiy jihatdan to‘liq mahalliy budjetlarga biriktirilgan, bevosita 
viloyat, tuman yoki shahar hududida shakllanadigan daromadlardir. Hozirgi vaqtda mahalliy moliya organlari 
oldida turgan asosiy vazifalardan biri – mahalliy budjetlarning jami daromadlarida o‘z daromadlari ulushini 
oshirishdan iborat. Chunki hududiy budjetlar o‘z daromadlarini qanchalik ko‘paytirsa, ular shunchalik moliyaviy 
mustaqillikka erishadi. Natijada, yuqori budjetlarga – masalan, viloyat yoki respublika darajasidagi budjetlarga 
qaramlik darajasi kamayib boradi. Bu esa, o‘z navbatida, respublika budjeti mablag‘larining yangi sohalarni 
rivojlantirishga, aholi farovonligini ta’minlashga hamda mamlakat iqtisodiyotini ilgari surishga yo‘naltirilishiga 
imkon beradi.

Mahalliy budjetlarning tartibga soluvchi daromadlari esa mahalliy darajadagi soliqlar va yig‘imlarning yetarli 
bo‘lmagan holatlarida muhim rol o‘ynaydi. Amaldagi mahalliy moliya amaliyotidan ma’lumki, mahalliy soliqlar 
va yig‘imlar mahalliy budjet xarajatlarini to‘liq qoplash uchun yetarli emas. Shu sababli, balanslililik tamoyiliga 
asoslanib, yuqori budjetlardan mahalliy budjetlarga qo‘shimcha ravishda tartibga soluvchi (balanslovchi) 
daromadlar ajratiladi. Bunday yondashuv orqali mahalliy budjetlarning asosiy daromad qismi budjetlararo 
boshqaruv mexanizmlari – ya’ni umumdavlat soliqlari va budjetlararo transfertlar hisobiga shakllantiriladi. Bu 
holat mahalliy darajada balanslashtirilgan daromad va xarajatlar tuzilmasini ta’minlashga xizmat qiladi.

Umumdavlat soliqlari bo‘yicha belgilangan normativlarga muvofiq, odatda to‘liq respublika budjetiga tushishi 
lozim bo‘lgan ayrim soliqlarning ma’lum bir qismi mahalliy budjetlarga qoldiriladi. Bu qoldirilgan qism hududning 
ijtimoiy-iqtisodiy rivojlanish darajasi, rejalashtirilgan xarajatlar hajmi hamda mahalliy daromadlarning mavjud 
salohiyatidan kelib chiqib belgilanadi. Me’yorlar aniqlanganda umumdavlat va mahalliy soliqlardan tushumlar 
prognozi, shuningdek, mahalliy budjetlar uchun minimal xarajatlar prognozlari alohida hisobga olinadi. 
Bu normativlar o‘zgarib boradi va ular, odatda, hududiy xarajatlarni mahalliy tushumlar hisobidan qoplash, 
shuningdek, yuqori budjetlardan transfertlar hajmini kamaytirish zarurati bilan izohlanadi.

Shundan kelib chiqadiki, har bir mahalliy budjetning daromadlarini shakllantirish manbasi Budjet Kodeksida 
aniq belgilab qo‘yilgan. Umumdavlat soliqlarining aksariyati tartibga soluvchi xarakterga ega bo‘lib, ularning 
ajratmalari normativ asosida respublika budjeti va quyi budjetlar o‘rtasida qayta taqsimlanadi. Ushbu ajratmalar 
normativlari hududlar kesimida farqlanadi va 100 foizdan 5 foizgacha bo‘lgan oraliqda belgilanadi [8].

Mahalliy budjetlarning daromadlari hududiy ijtimoiy-iqtisodiy tadbirlarni moliyalashtirishda mahalliy davlat 
hokimiyati organlarining asosiy moliyaviy resurslari manbai hisoblanadi. Ular O‘zbekiston Respublikasi davlat 
budjetining ajralmas qismi bo‘lib, mahalliy davlat hokimiyati organlari faoliyatini moliyalashtirishda muhim rol 
o‘ynaydi. Mahalliy budjetlar mahalliy ehtiyojlarni qondirish va ularning bajarilishini markazlashgan davlat chora-
tadbirlari bilan uzviy bog‘liq holda ta’minlash imkonini beradi. Shuningdek, hududiy hokimiyat organlariga 
mahalliy budjet daromadlarini oshirish, mavjud resurslardan tejamkorlik bilan foydalanish kabi muhim vazifalar 
yuklatilgan.

X U L O S A  V A  T A K L I F L A R
Mahalliy budjetlar daromadlarini oshirish, ularning moliyaviy barqarorligini ta’minlash, mahalliy budjet 

xarajatlaridan samarali foydalanishga erishish, shuningdek, mahalliy davlat hokimiyati organlarining moliyaviy 
mas’uliyatini oshirish bugungi kundagi eng dolzarb muammolardan biri hisoblanadi.

Ushbu muammolarni hal etish bo‘yicha quyidagi takliflarni ilgari surish mumkin:
Mahalliy budjetlarning o‘z daromadlari ulushini oshirish maqsadida yangi daromad manbalarini izlab topish 

va ularni qonunchilik asosida mustahkamlash zarur. Bu esa hududlarning moliyaviy mustaqilligini kuchaytiradi.
Umumdavlat soliqlaridan ajratmalar normativlarini qayta ko‘rib chiqish, ijtimoiy-iqtisodiy rivojlanish 

darajasiga qarab hududlar o‘rtasidagi taqsimotni yanada adolatli va maqbullashtirilgan shaklga keltirish lozim.
Mahalliy moliya organlarining salohiyatini oshirish, ularni zamonaviy axborot texnologiyalari asosida 

ishlovchi budjet boshqaruvi tizimlari bilan ta’minlash orqali daromadlarni tahlil qilish va bashoratlash 
imkoniyatlarini kengaytirish kerak.

Budjetlararo transfertlar mexanizmlarini takomillashtirish orqali yuqori budjetlar va mahalliy budjetlar 
o‘rtasidagi resurs taqsimoti samaradorligini oshirish maqsadga muvofiq bo‘ladi.

Mahalliy budjetlarning xarajat qismini optimallashtirish, xarajatlar ustidan jamoatchilik nazoratini 
kuchaytirish, shaffoflikni ta’minlash va natijadorlikka yo‘naltirilgan yondashuvlarni amaliyotga joriy etish zarur.

Yuqoridagi takliflarni hayotga tatbiq etish orqali mahalliy budjetlarning daromad salohiyati kengayadi, 
moliyaviy barqarorlikka erishiladi va mahalliy davlat hokimiyati organlarining iqtisodiy mustaqilligi 
mustahkamlanadi.

